
Annotatsiya. Maqolada zamonaviy raqamli texnologiyalarning global 
rivojlanishining xususiyatlari ko‘rib chiqiladi, dunyoda raqamlashtirishning hozirgi 
tendentsiyalari aniqlanadi. O‘zbekistonda raqamli iqtisodiyotni rivojlantirishning 
asosiy muammolari umumlashtiriladi. Asosiy e'tibor mamlakatning umumiy iqtisodiy 
o‘sishiga ko‘maklashish va ko‘plab iqtisodiy va ijtimoiy muammolarni hal qilish 
uchun biznes muhitini texnologik tendentsiyalarning o‘zgaruvchanligiga moslashtirish 
va raqamli globallashuv muammolarini qabul qilish zarurligiga qaratilmoqda.

Kalit so‘zlar: raqamli innovatsiyalar, transformatsiya, raqamli platforma, bulutli 
texnologiyalar, raqamli iqtisodiyot, Internet.

Ilm-fan va axborot-kommunikatsiya texnologiyalari jadal taraqqiy etib 
borayotgan bugungi sharoitda dunyoning rivojlangan mamlakatlarida davlat va jamiyat 
boshqaruvi, iqtisodiyot, sanoat, ijtimoiy himoya, ta’lim, tibbiyot, bandlik, qishloq 
ho‘jaligi, mudofaa, xavfsizlik, turizm va boshqa sohalarda zamonaviy axborot 
texnologiyalari va sun’iy intellekt imkoniyatlaridan keng foydalanish odatga 
kirmoqda.

O‘zbekistonda ham axborotlashtirish va raqamli iqtisodiyotni rivojlantirish orqali 
2030 yilga qadar innovatsion taraqqiy etgan yetakchi davlatlar qatoridan o‘rin egallash 
ustuvor vazifa sifatida belgilangan.

Sun'iy intellekt sohasida o‘tgan asrning o‘rtalaridan boshlab tadqiqot ishlari 
boshlangan. Ingliz matematigi va kriptografi Alan Tyuring (1912-1954) mazkur 
yo‘nalishda ilk tadqiqot muallifi hisoblanadi. Xususan, 1950 yili texnologiyalar 
imkoniyatlari insonlarni aql jihatdan ortda qoldirishi haqida savollarga asoslangan 
maqola chop etilgan. Uning muallifi Alan Tyuring edi. Keyinchalik olim o‘zining nomi 
bilan atalgan “Tyuring testi” tartibini ishlab chiqdi.

Sun’iy intellekt innovatsion texnologiyalar bilan yashash tarzimizni butkul 
o‘zgartirdi. Sun’iy intellekt insoniyat hayotiga bo‘rondek kirib keldi va jamiyatning 
har bir sohasiga o‘z ta’sirini o‘tkazib, aql bovar qilmaydigan o‘zgarishlar yasadi. 
Sun’iy intellekt atamasi ilk bor 1956 yilda ilmiy konferentsiyalardan birida kiritilgan. 
Konferentsiyaning muhokamasi fanlararo axborot texnologiyalari tabiiy til 
generatsiyasiga olib keldi. Internetning paydo bo‘lishi texnologiyaning jadal 
rivojlanishiga yordam berdi. Sun’iy intellekt texnologiyasi o‘ttiz yil davomida 
mustaqil texnologiya bo‘lgan, ammo hozirda ushbu texnologiya ilovalari hayotning 
barcha sohalarida keng tarqalib ulgurgan. Sun’iy intellekt AI (Artificial intelligence)

qisqartmasi bilan tanilgan va inson aqlini mashinalarda qayta yaratish jarayoni 
hisoblanadi.

Gartner hisobotiga ko‘ra, sun’iy intellektni o‘zlashtirish 2018-2022 yillarda 4 
foizdan 25 foizgacha o‘sgan. Ko‘pgina yangi va rivojlanayotgan texnologiyalar sun’iy 
intellektga kiritilgan. Gigant tashkilotlarning startaplari ish unumdorligini oshirish, 
ma’lumotlarni intellektual tahlil qilish uchun sun’iy intellektni joriy etish bo‘yicha 
yirik musobaqalarda ishtirok etmoqda.

Shuningdek, sun’iy intellekt murakkab tahlillar va katta ma’lumotlar bilan 
ishlovchi dasturlarni o‘z ichiga olib, mantiqli izchil mulohaza qilish hamda tavsiya 
berish qobiliyatiga ega “aqlli” texnologiya hisoblanadi. Mutaxassislar tomonidan 
sun’iy intellektga to‘rtinchi sanoat inqilobining asosi sifatida qaralmoqda.

Shu bilan birga, so‘nggi yillarda axborotlashtirish va ilg‘or texnologiyalarni turli 
sohalarda tadbiq etish borasida chora-tadbirlar natijasida O‘zbekistonda AKT va sun’iy 
intellekt sohasida o‘ziga xos salohiyat asoslari yaratildi. Bu borada Innovatsion 
rivojlanish vazirligi va vazirlik tizimidagi tashkilotlar, AKT bo‘yicha ilmiy tadqiqot 
markazlari, oliy ta’lim muassasalari va ularning iqtidorli bitiruvchilari hamda 
texnoparklar, xususiy sektordagi bir qator tashkilotlar faoliyatini alohida e’tirof etish 
mumkin. Shuningdek, sun’iy intellekt va zamonaviy axborot texnologiyalari 
yo‘nalishida Farg‘ona shahridagi maktablarda “Aqlli maktab” dasturi, Andijon 
viloyatida “Monterra” ekin maydonlarining holatini baholovchi onlayn platforma joriy 
etilgan bo‘lsa, Toshkent viloyatining Nurafshon shahrida “Aqlli shahar”, Toshkent 
shahrida esa “Xavfsiz shahar” va “Raqamli Toshkent” loyihalarini amalga oshirish 
rejalashtirilgan.

Ma’lumki, zamonaviy sun’iy intellekt turli amallarni bajarishga mo‘ljallangan 
algoritm va dasturiy tizimlardan iborat bo‘lib, inson ongi bajarishi mumkin bo‘lgan bir 
qancha vazifalarni axborot bazasiga kiritilgan ma’lumotlar asosida amalga oshiradi.

Mutaxassislar fikricha, aholini ijtimoiy ximoya qilishning asosini ijtimoiy 
yordam, ijtimoiy sug‘urta va bandlik bilan bog‘lik dasturlar tashkil qiladi.

Rivojlangan mamlakatlarda ijtimoiy sohada, xususan, sog‘liqni saqlash, ta’lim, 
bandlik, ijtimoiy himoya va boshqa yo‘nalishlarda sun’iy intellekt va zamonaviy 
axborot texnologiyalari imkoniyatlaridan foydalanish keng tus olmoqda.

Aholini ijtimoiy himoya qilish sohalarida rivojlanayotgan davlatlarda amalga 
oshirilgan muvaffaqiyatli xorijiy tajribalardan quyidagi loyihalarini ko‘rib chiqish 
mumkin. Masalan, Janubiy Afrika Respublikasida amalga oshirilgan “Harambee” 
loyihasi ijtimoiy yoshlar bandligini ta’minlashga ko‘maklashishga yo‘naltirilgan 
bo‘lib, ushbu dastur sun’iy intellekt yordamida kasbiy-malakaviy moslikni aniqlab, ish 
izlovchilar bazasini shakllantiradi va ularga turli me’yorlarga asosan tegishli mos bo‘sh

ish o‘rnini taklif qiladi. “Harambee” qisqa davr ichida asosan xususiy va norasmiy 
sektorda yoshlarni ish bilan ta’minlagan.

Sun’iy intellektga asoslangan loyihalarni O‘zbekiston sharoitida mavjud dasturlar 
va davlat idoralaridagi ma’lumotlar bazasini integratsiyalashtirish va kengaytirish 
orqali bir qator istiqbolli loyihalarni ko‘rib chiqish mumkin.

Ta’kidlash lozimki, sun’iy intellekt asosini ma’lumotlar bazasi tashkil etib, 
ularning manbasi turlicha bo‘lishi mumkin. Ma’lumotlar bazasini esa muntazam 
to‘ldirish va kengaytirish sun’iy intellekt tahliliy imkoniyatlarini va samaradorligini 
oshiradi.

O‘zbekistonda hozirda mavjud ma’lumotlar manbalaridan sun’iy intellekt 
ma’lumotlar bazasini shakllantirish va ulardan samarali foydalanish mumkin. 
Jumladan:

- Identifikatsiyalash yagona tizimi -  (id.gov.uz);
- O‘zbekiston Respublikasi ochiq ma’lumotlar portali -  (data.gov.uz);
- Elektron hukumat tizimi ma’lumotlar bazasi -  (my.gov.uz);
- Davlat xizmatlari agentligi ma’lumotlar bazasi -  (davxizmat.uz);
- Turli vazirlik va idoralarning ma’lumotlar bazasi.

Shuningdek, jahon tajribasida ijtimoiy sohaga yo‘naltirilgan dasturlarda sun’iy 
intellekt ma’lumotlar bazasini shakllantirishda milliy ID tizimlari ma’lumotlari, aholini 
ro‘yxatga olish va soliq to‘lovchilar bazasi, tibbiyot, bank, sug‘urta kompaniyalari, 
do‘kon va bozorlar xaridorlari, mobil aloqa operatorlari ma’lumotlari hamda aholining 
kommunal to‘lovlar va qarzdorlik, kredit tarixi, ijtimoiy tarmoqlardagi faolligi kabi 
manbalardan qonun doirasida foydalaniladi.

2022 yilda dolzarb bo‘lib hisoblanayotgan sun’iy intellektning texnologiyalari 
ro‘yxatining birinchi pozitsiyasini Tabiiy tilni qayta ishlash (Natural Language 
Processing) egallab turibdi:

1. Tabiiy tilni qayta ishlash.
Mashinalar inson miyasidan boshqacha tarzda qayta ishlaydi va muloqot qiladi. 

Tabiiy tilni yaratish - bu tuzilgan ma’lumotlarni ona tiliga aylantiradigan zamonaviy 
texnologiya. Mashinalar ma’lumotlarni foydalanuvchiga kerakli bo‘lgan formatga 
aylantirish uchun algoritmlar bilan dasturlashtirilgan.

Tabiiy til -bu sun’iy intellektning kichik to‘plami bo‘lib, u kontentni ishlab 
chiquvchilarga kontentni avtomatlashtirish va kerakli formatda etkazib berishga 
yordam beradi. Kontent ishlab chiquvchilari maqsadli auditoriyaga erishish uchun turli 
xil ijtimoiy media platformalarida va boshqa media platformalarda reklama qilish 
uchun avtomatlashtirilgan kontentdan foydalanishlari mumkin. Ma’lumotlar kerakli 
formatlarga aylantirilishi sababli inson aralashuvi sezilarli darajada kamayadi. 
Ma’lumotlar diagrammalar, grafikalar va boshqalar shaklida ko‘rsatilishi mumkin.

2. Nutqni tanib olish.
Nutqni tanib olish - bu sun’iy intellektning yana bir muhim to‘plami bo‘lib, u 

inson nutqini kompyuterlar tomonidan foydali va tushunarli formatga aylantiradi. 
Nutqni aniqlash inson va kompyuterning o‘zaro ta’siri o‘rtasidagi ko‘prikdir. 
Texnologiya inson nutqini bir necha tillarda taniydi va o‘zgartiradi. iPhone Siri nutqni 
aniqlashning klassik namunasidir.

Endilikda tadqiqotchilar oldida yanada murakkab vazifalar turibdi. Xususan, 
Internet taraqqiyoti, texnologik muammolarni bartaraf etish, raqamli iqtisodiyot uchun 
yangi vositalar yaratish lozim. Shuningdek, o‘zbekistonlik tadqiqotchilarning eng 
asosiy vazifalaridan biri esa sun'iy intellektning ilm-fanga joriy etilishida yaqindan 
ko‘mak berishidir.

Xulosa o‘rnida qayd etish mumkinki, mamlakatimizda sun’iy intellekt 
imkoniyatlari va texnologiyalarini ijtimoiy himoya dasturlarida qo‘llash imkoniyatlari 
va zarurati mavjud bo‘lib, tegishli dasturlash yo‘nalishlaridagi etakchi mahalliy 
mutaxassislar va xorijiy kompaniyalarni jalb qilgan holda sun’iy intellekt 
texnologiyalarini joriy qilish va qo‘llash maqsadga muvofiq.

